
572 hitz
paul bilbao - behatokiko zuzendaria 

«Hizkuntza bat erabili nahi duen herritarra bereizten ari dira» 

e. u. - GASTEIZ 

Behatokiaren urteko txostenak jaso duenez, esparru publikoaren zein pribatuaren jarduera eta sektore zehatz batzuek jaso dituzte euskaldunen kexa kopuru gehienak. Horiek identifikatu ostean, enpresa eta instituzio publiko horien arduradunekin harremanetan jarri eta hizkuntz eskubideak bermatzeko eskaera eginen die Behatokiak. Hala azaldu du Hizkuntz Eskubideen Behatokiaren zuzendari Paul Bilbaok. 

Euskal hiztunen bereizketaz hitz egin duzu. Non gauzatzen da gehienbat hizkuntz eskubideen urraketa? 

Zoritxarrez, aurreko urteetan esan genuen beltzuneak zeudela. Aurten esan dugu beltzuneak are ilunago daudela , eta gainera betiko esparruetan ematen direla: justizia administrazioan, herrizaingoan eta osasungintzan. Hala ere, gure ustez, larriena da 2002. urtetik ari garela hiru sektore horien inguruko azterketa negatiboa egiten, beltzuneak betikoak direla esaten. Hortaz, aurten, elementu larriago bat dute kexa horiek, hain zuzen, lau urte igaro direla lehenbizikoa aurkeztu zenetik. 

Noiz eta nola helaraziko diezue txostena erakunde publikoei? 

Aste Santutik bueltan bilera eskatuko diegu, ohiko moduan, bi legebiltzarretako lehendakariei, Hegoaldeko bi arartekoei nahiz hizkuntza politikarako arduradunei, eta Ipar Euskal Herriko Euskararen Erakunde Publikoaren arduradunari. Beltzune nagusiak izan diren eremuetan, berriz, justizia, herrizaingoa eta osasun arloetako arduradunei biltzeko eskatuko diegu ere, eta espero dezagun bilera horiei erantzutea. Zoritxarrez, hainbat eremutan, eta justu beltzuneak dauden eremuetan, oraindik ez dugulako inoiz aukerarik izan ahoz aho egoeraren berri emateko. 

Eremu pribatuan ere, urteko txostena aurkezteko asmoa du Behatokiak? 

Euskal Autonomia Erkidegoan, esate baterako, Kontsumitzaileen Elkartearekin harremanetan gaude, eta haiei aurkeztuko diegu 2005. urteko txostenaren balorazioa. Ondoren, hasiko gara pixkanaka-pixkanaka txostena gizarteratzen. Lehenik eta behin, zerbitzu orokorreko enpresekin hasiko gara, energia hornitzaileekin, komunikazio enpresekin... Argi dago guztiekin ezin dugula, baina, gutxienez, eskubideen berme barruan erantzukizun handiagoa duten hainbat enpresarekin bilerak egitea eskatuko dugu. 

Eremu pribatuan aritzen diren enpresei dagokienez, non antzematen da bereziki arazo nagusia? 

Kexak hamaika eta gehiago dira. Ez larritasunarengatik, baina bai sarritan errepikatzen delako, propagandaren eta publizitatearen arazoa nagusi da horien artean. Herritarrak jada nazkatuta daude propaganda eta publizitatea erdara hutsean jasotzearekin. Gainera, hizkuntz eskubideak bermatu nahi izanez gero, hori da enpresa batentzat egitekorik errazena. Hortaz, bada guretzat oso konponbide erraza duena eta kuantitatiboki kexa kopuru asko jasotzen duena, baina halere ez dena konpondu. Postontzia zabaltzen dutenean herritarrak kontzienteak dira publizitatea ere euskaraz jaso behar luketela, eta asko haserretzen dira. 

Ildo horretan, badira nabarmentzeko beste batzuk? 

Beste ohiko kexa bat sakelako telefonoarekin gertatzen da, ez baitago modurik telefono horiek euskaraz konfiguratzeko. Herritarren artean sumindura handia eragiten du gai horrek, telefonoek hogei hizkuntza hautatzeko aukera ematen dutelako, eta euskara ez. Norvegiaraz bai, eta euskaraz ez, sumingarria da. Hala ere, badira beste kexa batzuk, larriagoak: zerbitzuak jaso ez izana euskaraz, eta horrelako hainbat. Dena den, poztu egin gaitu ikusteak herritarra ere ohartu dela eremu sozio ekonomikoan hizkuntza eskubideak badituela, are gehiago zerbitzu publikoak ematen dizkieten enpresetatik. 

Hizkuntz eskubideen urraketaren eta euskaldunen bereizketaren hainbat adibide zehatz jaso dituzue urteko txostenean. 

Hizkuntza bat erabili nahi duen herritarra bereizten ari da. Eta nola ematen da hori? Ba, alegia, ekintza administratiboa gaztelaniaz egin izan balu erantzuna unean jasoko luke edo zerbitzua momentuan jasoko luke. Euskaldunari ez zaio hori gertatzen. Tratu zakarra jasotzea euskaraz hitz egiteagatik bereizketa mota da. Langile bati euskaraz egin, langileak euskara ulertu ez, eta hortaz, herritarra gaztelania egin arte zerbitzua ez ematea bereizketa da. Laupabost atzerapen eragitea herritar bati hipoteka batean dokumentuak euskaraz eskatu dituelako, eta iritsi ez zaizkiolako, bereizketa da. Ume euskaldun batzuk Bilboko Udalak antolatu duen ekitaldi batean begiraleekin euskaraz ezin egitea, eta begiraleei ez ulertzea, hori ere bereizketa da
